
Iniziativa d’abitaziuns
Il cussegl dals chantuns vul mitigiar las
consequenzas da l’iniziativa da las segun-
das abitaziuns per las regiuns turisticas.
En general vul el meglierar las cundi-
ziuns economicas per las regiuns mun-
tagnardas ed ha approvà ina moziun. La
chombra pitschna vul gidar da carmalar
persunas estras ritgas en ils territoris
muntagnards. Quai cun mesiras davart
l’imposiziun da taglia e tar ils permissiun
da dimora.

Praschun per Tinner
La Dretgira federala a Bellinzona è
suandada als chastis proponids da la
Procura publica cunter Friedrich Tinner
e ses 2 figls. Il bab survegn 2 onns pra-
schun cundiziunà, Urs e Marco Tinner
survegnan 50 respectiv 41 mais pra-
schun.Quels han els dentant gia sesì giu
en arrest d’inquisiziun. Ils Tinner’s èn
vegnids chastiads pervia da maldiever
dal dretg federal dal material da guerra.

Sanaziun da l’assicuranza
Persunas che gudognan bler duain era gi-
dar a sanar l’assicuranza da dischoccu-
pads cun 1% da solidaritad. Il cussegl
dals chantuns ha approvà ina moziun da
la cumissiun d’economia dal cussegl na-

ziunal. Enfin ch’ils daivets da l’assicuran-
za da dischoccupads èn amortisads duai
vegnir incassà 1%da solidaritad sin pajas
da passa 315 000 francs ad onn. Il cus-
segl naziunal ha approvà la fatschenta gia
il mars. Ad onn survegn l’assicuranza
uschia radund 90milliuns francs supple-
mentars.

Procedura d’asil
Las mesiras urgentas en la politica d’asil
ston vegnir tractadas da la conferenza da
mediaziun. Il cussegl naziunal ha dano-
vamain ditg na a fasas da test cun la nova
procedura ed uschia snegà al cussegl fe-
deral da pudair sviar da la lescha. Il cus-
segl dals chantuns ha ditg gea a quests
tests. Cun la revisiun duain las procedu-
ras d’asil vegnir pli spertas. La confede-
raziun vul dentant empruvar ora quellas
proceduras novas avant che fixar ellas en
la lescha.

Dumping da pajas
Per cumbatter il dumping da pajas vul il
cussegl dals chantuns ina responsabladad
solidarica. Cun 22 cunter 18 vuschs ha
la chombra pitschna decidì che quella re-
sponsabladad solidarica pertutgia mo la
branscha da construcziun e mo las cun-
diziuns da paja. In’interpresa po sa deli-
berar da quella responsabladad, sch’ella

cumprova ch’ella haja examinà las cun-
diziuns da lavur e da paja.

Dapli daners
Il cussegl dals chantuns vul dar dapli da-
ners a las scolas politecnicas federalas ed
a las universitads. Il credit da furmaziun
duai vegnir auzà per 157milliuns francs.
Betg augmentar vul el dentant il credit
per il fond naziunal svizzer. Cun quest
cumpromiss è il cussegl dals chantuns
vegnì encunter al cussegl naziunal. Lez
vul dentant augmentar il credit per il
fond naziunal svizzer per 85 milliuns
francs. Il project va ussa enavos en il cus-
segl naziunal.

Nus duvrain l’art e l’art dovra nus
In di cun e davart art e cultura

■ (cp) Ils 29 da settember lantscha
«cultuRa+», in program da cultura da la
Lia Rumantscha, la stagiun d’atun 2012.
Nus duvrain l’art e l’art dovra nus. En il
champ da tensiun da questas duas consta-
taziuns vegn ponderà e discutà ensemen
cun differents acturs dal sectur cultural a
partir da las 16.00 enChasa Rumantscha.
Quel di na duai però betgmo vegnir cun-
tentà in unic senn. Justina Derungs cu-
menza la saira cun extracts da ses nov toc
da teater «Celestina». Silsuenter discute-
schan Gianna Olinda Cadonau, «cultu-
Ra+»,Manfred Ferrari, Postremise Cuira,
Sonja Hägeli, Fundaziun Ernst Göhner,
Carlo Portner, cumissiun da cultura Gri-
schun ed Annina Sedláček, artista, davart
la «promoziun e dischpromoziun da la
cultura».AnnaSerardaCampell, redactura
RTR, maina la discussiun. Plinavant pro-
pona l’actur Tobias Durband sia via co
prender per mauns l’art e ses basegn cun
sia performance «punctart». Rezia Ladina
Peer, Andi Schnoz e Rolf Caflisch cumplet-
teschan il di cun soul rumantsch ed en-
glais.

La stagiun d’atun 2012 da «cultuRa+»
sa preschenta in pau auter che las trais ul-
timas stagiuns. Durant questa emprima
fasa dal program – dapi la primavaira dal
2011 fin ussa – è «cultuRa+» stà arran-
schà sco program da la stagiun. Cunquai
che «cultuRa+» è concepì sco programda
promoziun na vul «cultuRa+» betg pro-
grammar quest atun in singul program,

sias finamiras: Il program vul esser in
partenari da discussiun per las artistas ed
ils artists. L’intent è da cultivar in barat
davart dumondas da producziun e davart
l’aspect rumantsch en lur projects.

L’emprim dals trais projects da l’atun
è ina collavuraziun cun la Sonda lunga
(Langer Samstag) a Cuira. En il rom da
questa occurrenza ha «cultuRa+» a partir
da l’onn passà ina «carte blanche» ed ha
damai la pussaivladad da plazzar per duas
giadas in’ura in punct dal program en la
Postremise Cuira. La «carte blanche» da
quest onn prevesa tranter auter ina pre-
schentaziun da la furmaziun «C’est si
B.O.N.». I sa tracta d’ina furmaziun ex-
perimentala cun commembers dals
«Fränzlis da Tschlin». La segunda copro-
ducziun è l’ediziun rumantscha da la
performance d’installaziun «B wie Bian-
caneve», ina producziun da Trickster-p
che vegn inscenada en il teater da Cuira.
«cultuRa+» pussibilitescha la realisaziun
da la versiun rumantscha. La terza copro-
ducziun da quest atun fa «cultuRa+» en-
semen cun Weekly Jazz. Rolf Caflisch,
l’iniziant e realisatur dals concerts da jazz
emnils en l’hotelMarsöl aCuira, vul pro-
mover il rumantsch en la communica-
ziun – saja quai sin tribuna, en la pressa
u en la rait – uschia che ses diever sa cha-
pescha pli e pli da sasez.

«In di da cultuRa+» Kunst bedarf Kunstbedarf,
nus duvrain art dovra ils 29 da settember 2012,

Ils quitads da retg Gion Carl
Tranter il parlament da Catalugna e las elecziuns bascas

(gsc) Il retg da Spagna ha gist avert ina
pagina d’entrada (www.casareal.es). El
l’ha duvrada ils 17 da settember, sis dis
suenter la manifestaziun d’in milliun e
mezCatalanas eCatalans per l’indepen-
denzada lurpajais (v. LaQuotidianadals
20 da settember). Il schef dal stadi ha dec-
lerà: «Lopeorquepodemoshacer es dividir
fuerzas, alentar disensiones, perseguir qui-
meras, ahondar heridas» («Il pir che nus
pudessen far fiss da fracziunar forzas, pro-
mover discordias, suandar fantasias, pro-
fundar feridas»). La renumada gasetta re-
giunala «Sud-Ouest» (Bordeaux), cun cor-
respundents en la Spagna vischina, com-
mentava ils 20 da settember: «Il retg, scri-
vend questa brev averta al pievel spagnol,
pensava senza dubi er als partisans da l’in-
dependenza basca: Lezs pudessan fitg bain
gudagnar las proximas elecziuns [dal cus-
segl grond ils 21d’october] e guvernarEus-
kadi [la Cuminanza autonoma basca] du-
rant ils proxims quatter onns (…).Mai da-
pi il putsch dals 23 da favrer 1981 n’aveva
il retg sa maschadà uschè cleramain en la
politica interiura da ses pajais (…). Quai è
senza dubi ina strategia nova da commu-
nicaziunper la curuna che vulmeglierar sia
reputaziun. 2012 ha numnadamain manà
plis scandals en il palazi roial: Il schender
dal retg (…) è vegnì involvì en in affar da
corrupziun e da defraudaziun da daners
publics e privats, e GionCarl sez è ì [a Bot-
suana] a chatschar elefants gist en in temp
d’austeritad [en Spagna]. Tiers vegnan ils
suspects da nundumbraivlas aventuras
amurusas.» 1981 ha il retg gidà a rinforzar
la democrazia; oz emprova il medem retg
da disfamar l’exercizi democratic dal dretg
d’autodeterminaziun.

A Barcelona suenter la manifestaziun
L’istoricherMiguelMartorell (Universitad
Uned, Madrid) punctuescha: «Mo in
uman è responsabel da l’intervenziun dal
retg en il cumbat politic: Il president da la
regenza. Lez sto ratifitgar mintga acziun
dal retg, e quai tenor ils art. 56 e 64 da la
constituziun» («El País», Madrid, 24 da

settember 2012, p. 27).Commentà ilmes-
sadi roial ha era Francesc Homs (Barcelo-
na), pledader da la regenza catalana: «La
Catalugna contribuescha cun schliaziuns
che n’èn tuttina betg fantasias.» Il parla-
ment catalan dumbra 135 deputadas e de-
putads; 86 han sustegnì la manifestaziun
per l’independenza, en il senn d’ina mo-
ziun da mars 2011 che scheva: «Il parla-
ment resguarda il dretg dals pievels a s’au-
todeterminar sco in dretg irrenunziabel dal
pievel daCatalugna.»ArturMas, president
da la regenza catalana, pudess annunziar
proximamain elecziuns anticipadas per ils
25 da november, pia tschintg emnas suen-
ter quellas d’Euskadi. Co va tut quai vina-
vant?

